
В О В Е Д

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Законот за кривична постапка е донесен во 1997 година. Досега овој закон има претрпено повеќе измени, првенствено во насока на одговарање на новите предизвици во борбата против криминалот и неговите организирани облици, а преку воведување на нови процесни решенија. Од нив позначајни се измените од 2004 година, со кои меѓу останатото, се воведуваат посебните истражни мерки и куќниот притвор како мерка за обезбедување на присуство на обвинетиот, а се вршат и значајни измени што се однесува на надлежностите на органите во постапувањто, во прв ред припадниците на МВР и јавниот обвинител. Со измените од 2008 година се извршија одредени измени во однос на тоа за кои дела и под кои критериуми може да се нареди преземање на посебни истражни мерки, како и измени во однос на воведување на процесната заштита на загрозените сведоци. 

Со предложените измени ќе се постапи во однос на детектираните проблеми при постапувањето на органите на прогонот, во прв ред на полицијата, при вршењето на дејствието на претрес , како и при примената на посебната истражна мерка амбиентално следење, нејзино попрецизно регулирање и прецизирање во однос на органот кој ја наредува. Имено, потребно е законот прецизно да одреди кој орган е надлежен за наредба на примена на посебна истражна мерка- т.н. амбиентално следње, особено во ситуација кога сторителот не е познат. 

Основната цел со предложените измени е приближување на полициското постапување кон европските стандарди, каки и пополнување на законската неусогласеност што се однесува до амбиенталното следење.  Овие забелешки беа предочени во извештајот од Оценската мисија во областа на правда и внатрешни работи од мај 2010 година, спроведена од страна на Европската комисија. Забелешката која се однесува на амбиенталното следење беше посочена и во Извештајот за напредокот на Република Македонија за 2010 година. 
II. ЦЕЛИ, НАЧЕЛА И ОСНОВНИ РЕШЕНИЈА НА ПРЕДЛОГ ЗАКОНОТ
Законот за изменување на Законот за кривична постапка се заснова врз истите начела на кои се заснова Законот за кривична постапка.
III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА


Предложените законски одредби не се очекува да предизвикаат финансиски импликации. 
IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИН НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

/
V. ПРЕГЛЕД НА РЕГУЛАТИВИ ОД ДРУГИ ПРАВНИ СИСТЕМИ   И УСОГЛАСЕНОСТ НА ПРЕДЛОГОТ НА ЗАКОН СО ПРАВОТО НА ЕВРОПСКАТА УНИЈА
Предлог законот не се заснова на регулативи од други правни системи или усогласеност со правото на Европската унија. 
ПРЕДЛОГ НА ЗАКОН ЗА ИЗМЕНУВАЊЕ 

НА ЗАКОНОТ ЗА КРИВИЧНАТА ПОСТАПКА
Член 1
 Во Законот за кривичната постапка (“Службен весник на Република Македонија“ бр. 15/97, 44/02, 74/04, 83/08 и 67/09) , во член 142-б, во ставот (1), воведната реченица се менува и гласи:

“(1) Кога постојат основи на сомневање дека се подготвува, во тек е извршување или е сторено кривично дело за кое е пропишана казна затвор од најмалку четири години, како и за кривични и дела за кои постојат основи на сомневање дека се подготвуваат, во тек е извршување или е сторено кривично дело од страна на организирана група, банди или друго злосторничко здружение, заради обезбедување податоци и докази неопходни за успешно водење на кривичната постапка, кои на друг начин не можат да се обезбедат или нивното обезбедување би било сврзано со поголеми тешкотии, може да се нареди преземање на посебните истражни мерки:“
 Во ставот (1) , точката 3) се менува и гласи: 

“3) тајно набљудување, следење и снимање на лица и предмети со технички средства, надвор од домот и други простории; “.

 Во ставот (2), зборовите “судот може да нареди“ се заменуваат со зборовите “може да се нареди“ .

Член 2

Во член 142-г, во ставот (3) , бројот “3“ се заменува со бројот “4“. 

Член 3

Во член 200, ставот (3) се менува и гласи:
“ (3) Лицето на кое се однесува наредбата за претресување ќе се поучи дека има право на бранител, кој може да присуствува на претресувањето. Кога лицето на кое се однесува наредбата за претресување бара присуство на бранител, почетокот на претресот ќе се одложи до неговото доаѓање, но најдолго два часа. Ако лицето не земе бранител, или  повиканиот бранител во тој рок не дојде, претресот може да се изврши и без присуство на бранител. “ 
Ставот (4) се менува и гласи:

“ (4) Претресувањето на женско лице го врши само женско лице.“
Член 4 
Во член 202, во ставот (2), зборовите “и без присуство на сведоци“ се бришат. 

Член 5

Одредбите на овој закон престануваат да важат со денот на отпочнувањето со примена на Законот за кривичната постапка (“Службен весник на Република Македонија“ бр. 150/10). 

Член 6 

Овој закон  влегува во сила осмиот ден од денот на објавувањето во “Службен весник на Република Македонија“.
О Б Р А З Л О Ж Е Н И Е 
НА ПРЕДЛОГ - ЗАКОНОТ ЗА ИЗМЕНУВАЊЕ  НА ЗАКОНОТ ЗА КРИВИЧНАТА ПОСТАПКА
I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ ЗАКОНОТ

 Со Предлог - законот за изменување и дополнување на Законот за кривичната постапка се доуредуваат одредени решенија и адресираат идентификуваните недостатоци.
Со членот 1 од Предлогот првенствено се врши техничка корекција на начин што наместо судот, кој може да нареди посебни истражни мерки, се остава општата формулација “може да се нареди“ од причини што веќе во членот 142-г, таа можност во предистражна постапка ја има и јавниот обвинител, за одредени видови посебни мерки, во случај на непознат сторител. Овој вид на измена се врши и во ставот 2 од истиот член. Исто така, се врши прецизирање на посебната истражна мерка под точка 3 од ставот 1 на членот 142-б од Законот, на начин да се изоставува квалификацијата “визуелно-тонско“ снимање и се прецизира дека следењето и снимањето под оваа мерка се вршат надвор од домот и други простории. Со  тоа се обезбедува прецизност и сигурност во однос на подведувањето на амбиенталното следење под оваа мерка. 
Во членот 2 од Предлогот се корегира ставот 3 од членот 142-г, кој член се однесува на органите надлежни за издавање на наредби за примена на посебните истражни мерки. Ставот (3) пропишува за кои точно мерки од наведените, наредба  во предистражна постапка издава јавниот обвинител, на предлог од МВР, кога не се располага со сознание за идентитетот на сторителот на кривичното дело. Со оглед на забелешката дека за следење на комуникации наредба секогаш дава истражен судија, и оттука, и за амбиенталното следење треба да важи истиот стандард, со измената сега обвинителот ќе издава наредба само за мерките наведени од точка 4 до  точка 8, што значи дека за мерката под точка 3 ќе важи ставот (2) од овој член – односн наредба , и случај на непознат сторител, ќе издава истражен судија. 
Во членот 3 се уредува вршењето на претрес на начин да се врши измена во ставот 3, односно наместо присуството на двајца сведоци, се воведува правото на присуство на бранител , доколку лицето тоа го побара. Се смета дека овозможувањето на присуството на бранител е поиздржано решение од присуството на двајца граѓани како сведоци. 
Членот 4 се однесува на бришење на присуството на сведоци заради измената извршена во претходниот член. 
Членот 5 е преодна одредба која предвидува дека одредбите од овој закон престануваат да важат со отпочнувањето на примената на новиот Закон за кривична постапка од 2010 година. Членот 6 го предвидува стапувањето во сила на законот.  
II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Со предложениот закон не се засега во решенијата содржани во други постојни закони
III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА 
Со донесувањето на овој закон ќе се подобри спроведувањето на посебните истражни мерки, односно ќе се адресира констатираната противречност во поглед на примената на т.н. амбиентално  следење . 
Исто така, со предложените измени се врши интервенција на начин да од членот 200, кој го уредува вршењето на претресување на дом и лице, се отстранува законската обврска за присуство на двајца полнолетни граѓани како сведоци, а на лицето на кое се однесува наредбата за претрес му се остава правото на присуство на бранител при вршењето на истото. Со тоа се смета дека ќе се обезбеди поефикасно постапување на полицијата при вршењето на овие дејствија, а посебно во областа на организираниот криминалитет. 
ОДРЕДБИ ОД ЗАКОНОТ ЗА КРИВИЧНА ПОСТАПКА КОИ СЕ МЕНУВААТ

(“Службен весник на Република Македонија“ бр. 15/97, 44/02, 74/04, 83/08 и 67/09)
2. Посебни истражни мерки
Член 142-б
(1) Судот може да нареди преземање на посебните истражни мерки кога постојат основи на сомневање дека се подготвува, во тек е извршување или е сторено кривично дело за кое е пропишана казна затвор од најмалку четири години, како и за кривични и дела за кои постојат основи на сомневање дека се подготвуваат, во тек е извршување или е сторено кривично дело од страна на организирана група, банди или друго злосторничко здружение, зарди обезбедување кривичната постапка, кои на друг начин не можат да се обезбедат или нивното обезбедување би било сврзано со поголеми тешкотии. 

1) следење на комуникации и влез во дом и други простории или во превозни средства заради создавање на услови за следење на комуникации, под услови и постапка утврдени со закон;
2) увид и пребарување во компјутерски систем, одземање на компјутерски систем или дел од него или базата за складирање на компјутерски податоци;
3) тајно набљудување, следење и визуелно-тонско снимање на лица и предмети со технички средства;
4) привиден (симулиран) откуп на предмети, како и привидно (симулирано) давање поткуп и привидно (симулирано) примање поткуп;
5) контролирана испорака и превоз на лица и предмети;
6) користење на лица со прикриен идентитет за следење и собирање на информации или податоци;
7) отворање привидна (симулираиа) банкарска сметка на која може да се вложуваат средства што потекнуваат од сторено кривично дело и
8) регистрирање на привидни (симулирани) правни лица или користење на постојни правни лица заради собирање на податоци.

(2) Заради обезбедување податоци и докази неопходни за успешно водење на кривичната постапка, кои на друг начин не можат да се обезбедат или нивното обезбедување би било сврзано со поголеми тешкотии, судот може да нареди преземање на посебни истражни мерки за кривичните дела од Кривичниот законик:


- неовластено производство и пуштање во промет на наркотични дроги, психотропни супстанции и прекурсори од членот 215, 


- изнуда од членот 258,


- уцена од членот 259,


- перење на пари и други приноси од казниво дело од членот 273,


- криумчарење од членот 278,


- царинска измама од членот 278-а,


- злоупотреба на службената положба и овластување од членот 353,


- проневера во службата од членот 354,


- измама во службата од членот 355,


- послужување во службта од членот 356,


- примање поткуп од членот 357,


- давање поткуп од членот 358,


- противзаконито посредување од членот 359,


- незаконито влијание врз сведоци од членот 368-а,


- злосторничко здружение од членот 394,


- терористичка организација од членот 394-а,


- тероризам од членот 394-б,


- кривични дела против државата (Глава XXVIII) и 


- кривични дела против човечноса на меѓународното право (Глава XXXIV), на овој Закон, 


Kако и за кривични дела сторени преку средствата за електронска комуникација.

(3) Во случај кога не се располага со сознание за идентитетот на сторителот на кривичното дело, посебните истражни мерки од ставот (1) на овој член може да се одредат и спрема предметот на кривичното дело.
(4) Со преземањето на посебните истражни мерки од ставот (1) точки 4, 6, 7 и 8 на овој член не смее да се потгикнува на извршување кривично дело.
(5) Против лицето кое ги презема посебните истражни мерки од ставот (1) точки 4, 6, 7 и 8 на овој член, нема да се преземе кривично гонење за дејствијата што претставуваат помагање за кривично дело, а се сторени заради обезбедување на податоци и докази за успешно водење на кривичната постапка согласно со ставот (1) на овој член.
Член 142-г

(1)_Во случаи утврдени со закон, во предистражна постапка, посебните истражни мерки се определуваат со наредба од јавниот обвинител или истражниот судија, а во истрага, само со наредба од истражен судија. 

(2)_Во предистражна постапка јавниот обвинител одлучува со писмено образложена наредба за примена на посебната истражна мерка од членот 142-б став (1) точки 2 до 8 на овој закон, врз основа на писмено образложен предлог на јавниот обвинител.  

(3) Во предистражна постапка јавниот обвинител одлучува со писмено образложена наредба на писмено образложен предлог од Министерството за внатрешни работи за примена на посебните истражни мерки од членот 142-б став (1) точки 3 до 8 на овој закон во случај кога не се располага со сознание за идентитетот на сторителот на кривичното дело.

(4) Во случаите од ставот (2) на овој член, за несогласувањето меѓу јавниот обвинител и истражниот судија одлучува советот (член 22 став (6)). 
Член 200 

(1) Држателот на домот и на други простории ќе се повика да присуствува при претресувањето, а ако е тој отсутен ќе се повика неговиот застапник или некој од возрасните домашни или соседи.

(2) Заклучени простории, мебел или други предмети ќе се отворат со сила само ако нивниот држател не е присутен или не сака доброволно да ги отвори. При отворањето ќе се одбегнува непотребно оштетување.

(3) При претресувањето на дом или лице присуствуваат двајца полнолетни граѓани како сведоци. Претресувањето на женско лице го врши само женско лице, а за сведоци ќе се земаат само женски лица. Пред почетокот на претресувањето сведоците ќе се предупредат да внимаваат како се врши претресувањето, како и на тоа дека имаат право пред потпишувањето на записникот за претресување да стават свои приговори ако сметаат дека содржината на записникот не е точна.

(4) Претресот може да се изврши и без присуство на сведоци ако не е можно веднаш да се обезбеди нивното присуство, а постои опасност од одлагање. Причините за претрес без присуство на сведоци мораат да се назначат во записникот.

(5) Кога се врши претресување во простории на државни органи, институции што вршат јавни овластувања или правни лица, ќе се повика нивниот старешина да присуствува на претресувањето.

(6) Претресување и прегледи во воена зграда ќе се извршат по одобрение на надлежниот воен старешина.

(7) Претресување на дом и лице треба да се врши внимателно, не нарушувајќи го куќниот ред.

(8) При вршењето на претресувањето ќе се одземат привремено само оние предмети и исправи што се во врска со целта на претресувањето во дадениот случај.

(9) Ако при претресувањето на дом или лице се најдат предмети што немаат врска со кривичното дело поради кое е наредено претресувањето, но кои укажуваат на друго кривично дело за кое се гони по службена должност, тие привремено ќе се одземат, а за одземањето веднаш ќе се издаде потврда. За тоа веднаш ќе се извести јавниот обвинител заради поведување кривична постапка. Овие предмети веднаш ќе се вратат ако јавниот обвинител најде дека нема основа за поведување кривична постапка, а не постои некоја друга законска основа според која би требало тие предмети да се одземат.

Член 202 

(1) Овластените службени лица на Министерството за внатрешни работи можат и без наредба за претрес да влезат во дом и други простории ако таму се наоѓа лице што по наредба на суд треба да се притвори или присилно да се доведе.

(2) Овластените службени лица на Министерството за внатрешни работи можат и без наредба за претрес и без присуство на сведоци да извршат претрес на лице при извршување на наредба за приведување или при лишување од слобода ако постои сомнение дека тоа лице поседува оружје или орудие за напад или ако постои сомнение дека ќе ги отфрли, сокрие или уништи предметите што од него треба да се одземат како доказ во кривичната постапка.

